
Ҫӗнӗ тӗлпулу 

 

Тӑван ене ҫитсен 

Пӗр тӑхтамасӑр 

Эп антӑм Сурӑм хӗррине каллех. 

Хумсем ҫине пӑхса сывларӑм ассӑн, 

Чупаҫҫӗ-мӗн вӗсем, кунсем пекех. 

 

Мана авал, яш каччӑ чух, 

Вӑл ыррӑн 

Кӗтсе илетчӗ сумлӑха кура. 

Ун тӑрӑ шывӗнче хавассӑн, сыввӑн 

Чӳхеннипе вылятчӗ вӑй ӑшра. 

 

Ҫыран хӗрне вӑййа тухсан 

Хӗрӳллӗн 

Пӗрлешӗнсессӗн хӗмлӗ алӑсем, 

Вӗҫетчӗҫ Сурӑм тӑрӑх ҫӗкленӳллӗн 

Савнисемпе янратнӑ юрӑсем. 

 

Паян мӗскер? 

Илемлӗ кӗвӗ-ҫемӗ 

Янкӑсланмасть пачах та – шӑпӑртах. 

Мӗн пулнӑ ҫамрӑк халӑха ку темӗн? – 

Шута ярать мана ку самаях. 

 

Пахатӑп та, 

Тавралӑх шупкаланнӑ, 

Шур хурӑн хӑрнӑ темӗншӗн тата. 

Ун айӗнче эп сӑвӑсем хайлаттӑм, 

Кун-ҫул пирки шутлаттӑм ҫакӑнта. 

 

Ҫыр хӗррипе выртатчӗ эп йӗрленӗ 

Ҫинҫе сукмак авкаланса... 

Халь ҫук. 

Сукмак кӑна-и, ҫул та ҫеремленнӗ, – 

Ик вӑхӑтӑн ҫукрах-мӗн ҫураҫу. 

 

Шыв ҫеҫ ҫаплах-ха ҫутӑ, 

Калӑн, тӗкӗр! 

Сӑн курӑнать пуҫа пӗксе пӑхсан. 

Анчах шывран (куҫ кӗскине хуть ҫӗмӗр!) 

Мана сӑнать темле ват ҫын кулса... 

 

Ку ӗнтӗ — вӑхӑт... 



Ун палли, ун сӑнӗ. 

Пиллеймӗн, Сурӑм, ҫамрӑк сӑн мана. 

Ҫапах эс маншӑн – чи юратнӑ тӑнӑҫ, 

Ачаш сӑмах ҫӑлкуҫлӗ... Чыс сана! 

 

Сана пулах, тен, эпӗ ӑша хыврӑм 

Поэзин кӑткӑс, ҫепӗҫ кӑмӑлне. 

Унпа тӑванлӑн пӗр пулса ҫул тытрӑм 

Ҫыравҫӑсен тӗнчин малашлӑхне. 

 

Ах, Сурӑм, Сурӑм, янкӑр кӑвак куҫӑм, 

Чуна эс хускатан паян пушшех. 

Хӑв пӗчӗк шыв кӑна пулсан та, 

Уҫҫӑн 

Курнан мана хӑватлӑ Атӑл пек! 

